
						વિકિસ્રોતમાંથી

					

					


					
					
					આ પાનાનું પ્રુફરીડિંગ થઈ ગયું છે


શી છે કોમલ સૃષ્ટિના હૃદયના ભાવોની મીઠી મજા ?

શાં વિશ્રાંતિભર્યાં સુરંગ ફુલડાં એ નેત્રમાં છે વસ્યાં ?

એ સંગીત સ્વરે અકેક ધ્વનિમાં શા છે દિલાસા રહ્યા ?

કાં સંસાર તણી સુખી સફલતા એમાં સહુ માનતા ?



એનું ભાન હજુ સુધી નવ કશું અર્જુનના પુત્રને,

તેને એક જ લાલસા રણ તણી - છે એ જ વ્હાલું ઉરે;

રોમે રોમ ભરેલ આશ જયની આત્મપ્રભાવે હતી,

ને સંગ્રામ મહીં જ એ જીવિતની માનેલ તૃપ્તિ હતી.



હુક્કાઓ બોલવાનું એ ભૂલી જાય બધા હવે,

અગાડી ચાલતી વાર્તા મીઠા કો રસમાં વહે :



'આજે અર્જુન વીણ પાંડવ તણાં સૌ શસ્ત્ર સૂનાં ગણી,

હર્ષી કૌરવ યુદ્ધ ચક્રવ્યૂહનું દેવા કરે માગણી;

પહોંચી અર્જુન તો નહીં જ શકશે, ના ક્હેણ ઠેલાય વા,

ખામી ગાંડીવની રણે પૂરી શકે તે બાણ દેખાય ના.



હારી આજ શું ધર્મ ધર્મ સરખો જાશે અનીતિ વડે ?

'જ્યાં જ્યાં ધર્મ તહીં તહીં જ જય' એ શું વ્યર્થ વાણી થશે ?

એવા લાખ વિચારમાં ડુબી ગઈ છે પાંડવોની સભા,

ચિંતાક્રાંત મુખો સહુ ઢળી જઈ છે તેજહીણાં બન્યાં.



હીરાજડ્યું કંકણ એક કાઢી,

સો પાનનું એક બનાવી બીડું,

સુવર્ણના થાળ મહીં ધરીને,

સભા મહીં ફેરવવા ઠરે છે :



'ખામી ગાંડીવની રણે પૂરી શકે તે બાણ કો હોય જો -

ખામી અર્જુનની રણે પૂરી શકે તે વીર કો હોય જો -

ચક્રાવે ચડવા મહાન બલને જે કોઈ હો ધારતો -

તે આ કંકણ સાથ તાંબુલ તણું બીડું સુખે ઝીલજો.'



બે વખ્ત આવો ધ્વનિ ઉઠ્યો ને

સભા મહીં તાંબુલ એ ફરે છે;

વીરો મુખો વીર તણાં જુએ ને

ભૂમિ ભણી નેત્ર સહુ ઢળે છે.

